
ABSTRAK 

Kajian ini dijalankan bertujuan untuk menghasil dan menilai Modul Pemetaan 
Minda dalam subjek Undang-undang Syarikat (P420) di politeknik. Fokus kajian ini 
adalah untuk mengenalpasti aspek-aspek kebolehlaksanaan dan motivasi pelajar 
terhadap pembelajaran bermodul dan melihat perbezaan pencapaian antara kumpulan 
eksperimen iaitu pelajar yang mengikuti kaedah pembelajaran Modul Pemetaan Minda 
dan kumpulan kawalan pula mengikuti kaedah pembelajaran tradisional. Respondcn 
bagi kajian ini adalah terdiri daripada 60 orang pelajar Diploma Akauntansi, Semester 5, 
Politeknik Kota Bharu, Kelantan. Data dikumpul dengan menggunakan soal selidik dan 
menjalankan ujian formatif ke atas pelajar. Kajian ini dianalisis menggunakan perisian 
SPSS {Statistical Package For Social Science) bagi mendapatkan keputusan Skor Min 
dan Ujian t Sampel Tidak Bersandar. Hasil dapatan kajian ini menunjukkan responden 
bersetuju dengan semua aspek kebolehlaksanaan MPM dan motivasi belajar yang dikaji 
adalah baik. Dapatan kajian ini juga menunjukkan terdapat perbezaan statistik yang 
signifikan bagi pencapaian ujian formatif di antara kumpulan eksperimen dan kumpulan 
kawalan. 

ABSTRACT 

The purpose of this study is to produce and evaluate the Mind Mapping Modules 
for course of Company Law (P420) in polytechnic. The focus of this study is to identify 
module implementation and motivation aspects towards Mind Mapping Modules and to 
see if there are any difference of achievement between the experiment group dan the 
control group. The experiment group consists of students who were using the approach 
Mind Mapping Modules and the control group who were using the traditional teaching 
method (guided discovery). Respondents of this study was 60, Fifth Semester 
Accounting students from Kota Bharu Polytechnics, Kelantan. Data was gathered 
through the distribution of questionnaires and formative test. This study was analyzed 
using by Statistical Package for Social Science (SPSS) software to obtain Mean Score 
and Independent Samples-t Test result. The study of findings showed that the 
respondents agreed that the overall implementation and motivation aspects towards 
modules approach to be learned was viable. The findings of the study also showed that 
there was a significant difference of statistics for formative test performance between 
experiment group and control group. 

BAB I 

PENGENALAN 

1.0 Pendahuluan 

Pelbagai penyelidikan telah dijalankan untuk menghasil dan menyusun 
strategi pembelajaran agar lebih berkesan kepada pelajar-pelajar. Pembelajaran secara 
hafalan memerlukan daya ingatan yang kuat, tetapi ianya tidak dapat membentuk insan 
yang kritis dan kreatif. Malah ianya tidak sesuai digunakan pada zaman yang penuh 
mencabar ini (Ismail, 2001). 

Untuk mencapai prestasi akademik yang cemerlang dan berkualiti, memerlukan 
kepada satu strategi dan teknik pembelajaran yang betul. Strategi tersebut perlulah 
memenuhi kehendak dan potensi penggunaan minda. Peranan otak kiri dan kanan amat 
penting dalam situasi pembelajaran bestari. Proses merangsang fungsi otak dan 
memudahkan pemahaman dalam pembelajaran adalah berkait rapat dengan 
menggunakan pendekatan nota pemetaan minda. 

Menurut Dixon (1994), pemetaan minda merupakan satu pendekatan yang 
menggunakan keseluruhan otak untuk memuatkan sari pati sesuatu tajuk di atas satu 
muka surat. Teknik asas penggunaan pemetaan minda adalah menggabungkan elemen 
grafik, teks dan gambaran berdasarkan idea dan konsep yang sesuai. 

Menurut Mohd Fadzilah (1998), otak seringkali mengingat kembali maklumat 
dalam bentuk gambar, simbol-simbol, corak, perasaan dan bunyi. Pemetaan minda 
menggunakan pengingat visual dan sensori dalam bentuk idea-idea yang berhubung kait 
untuk belajar, menyusun dan merangsang. 

Menurut Mukeijea (1996), dalam artikel Ismail (2001), melalui pemetaan minda 
seseorang itu dapat memperolehi ilmu pengetahuan yang lebih banyak, 
mempertingkatkan daya ingatan tanpa merugikan terlalu banyak kertas serta tenaga. 
Manakala menurut Ismail (2001), terdapat tiga elemen penting yang dapat digunakan 
dalam penggunaan pemetaan minda iaitu elemen teks, grafik dan gambar. Ketiga-tiga 
elemen ini dapat merangsang pancaindera penglihatan agar lebih peka apabila melihat 
sesuatu visual dan rangsangan. Mengaplikasikan pemetaan minda dalam modul 
pembelajaran merupakan langkah bijak bagi membantu pelajar menguruskan 
pembelajaran mereka dengan lebih berkesan dan berkualiti. 

1.1 Latar Belakang Masalah 

Proses pembelajaran di dalam kelas melibatkan pemahaman dan penyimpanan 
maklumat daripada pengajar. Kebanyakan pelajar lebih mengharapkan agar nota atau 
modul yang dirujuk akan digunakan semula bagi menghadapi minggu peperiksaan. 

